
NAMANGAN VILOYATINING HUDUDIY-
IQTISODIY TUZILMASI VA SHAHARLAR 
TIZIMINING SHAKLLANISH XUSUSIYATLARI
Ahmadjanov Ilyosbek Ilhomjon o‘g‘li
Namangan davlat universiteti tayanch doktoranti
E-mail: akhmadjanovilyosbek@gmail.com 

Annotatsiya: Maqolada Namangan viloyatining hududiy-iqtisodiy tuzilmasi va makoniy rivojlanish 
qonuniyatlari tadqiq etilgan. Viloyatda shaharlar tizimining shakllanishi, demografik sig‘im va sanoat kuchlarini 
joylashtirish mexanizmlari tahlil qilingan. Namangan shahar aglomeratsiyasining subregional markaz sifatidagi 
roli baholanib, hududiy mehnat taqsimoti hamda iqtisodiy zonalarning (industrial va xizmat ko‘rsatish xablari) 
o‘zaro sinergetik bog‘liqligi ilmiy jihatdan asoslangan.

Kalit so‘zlar: hududiy-iqtisodiy tuzilma, shaharlar tizimi, makoniy kumulyatsiya, aglomeratsiya, 
mayatniksimon migratsiya, subregional boshqaruv.

Abstract: The article studies the territorial-economic structure and spatial development patterns of 
the Namangan region. The formation of the urban system, demographic capacity and mechanisms for the 
placement of industrial forces in the region are analyzed. The role of the Namangan urban agglomeration as 
a subregional center is assessed, and the territorial division of labor and the synergistic relationship between 
economic zones (industrial and service hubs) are scientifically substantiated.

Keywords: territorial-economic structure, urban system, spatial cumulation, agglomeration, pendulum 
migration, subregional management.

Аннотация: В статье исследуется территориально-экономическая структура и модели 
пространственного развития Наманганской области. Анализируются формирование городской 
системы, демографический потенциал и механизмы размещения промышленных сил в регионе. 
Оценивается роль Наманганской городской агломерации как субрегионального центра, а также научно 
обосновываются территориальное разделение труда и синергетическая связь между экономическими 
зонами (промышленными и сервисными центрами).

Ключевые слова: территориально-экономическая структура, городская система, пространственная 
кумуляция, агломерация, маятниковая миграция, субрегиональное управление.

K I R I S H 
Namangan viloyatida urbanizatsiya darajasining izchil oshishi yalpi hududiy mahsulot hajmini kengaytirishda 

muhim omil sifatida namoyon bo‘lmoqda. Shu bilan birga, urbanizatsiya jarayonlarining asosan Namangan 
shahrida konsentratsiyalashuvi monosentr rivojlanish modelini shakllantirib, iqtisodiy o‘sish natijalarining 
hududlar kesimida nomutanosib taqsimlanishiga olib kelishi ehtimolini kuchaytiradi.

Namangan viloyati O‘zbekistonning eng zich joylashgan hududlaridan biri sifatida, bugungi kunda 
urbanizatsiyaning o‘ziga xos modelini namoyish etmoqda. Viloyatning shaharlari, ayniqsa Namangan shahri, 
megapolis salohiyatiga ega bo‘lib, aholi va ishlab chiqarishni markazlashtirish nuqtai nazaridan ahamiyatli 
hisoblanadi [1]. Namangan sharoitida urbanizatsiya bir nechta muhim shakllarda namoyon bo‘lmoqda. 
Xususan, “Katta Namangan” loyihasi doirasida shahar atrofidagi To‘raqo‘rg‘on, Kosonsoy va Namangan 
tumanlari bilan integratsiyalashib, yirik aglomeratsiya jarayonini shakllantirmoqda. Shu bilan birga, shahar 
markazidagi zichlikni kamaytirish maqsadida chekka hududlarda zamonaviy massivlar va yo‘ldosh shaharchalar 
barpo etilishi suburbanizatsiya hodisasini kuchaytirmoqda. Viloyatning qishloq tumanlarida shaharcha tipidagi 
infratuzilmaning rivojlanishi esa qishloq va shahar turmush tarzi o‘rtasidagi farqni kamaytirib, rurbanizatsiya 
jarayoniga xizmat qilmoqda.

M A V Z U G A  O I D  A D A B I Y O T L A R  S H A R H I
Hududiy-iqtisodiy rivojlanish va urbanizatsiya jarayonlarini o‘rganishda xorijiy hamda mahalliy tadqiqotchilar 

tomonidan turli nazariy yondashuvlar ishlab chiqilgan. Xususan, P. Krugman iqtisodiy geografiya nazariyasida 
ishlab chiqarish kuchlarining hududiy konsentratsiyasi, bozor sig‘imi va transport xarajatlari mintaqaviy 
rivojlanishning muhim omillari ekanini asoslab bergan. J. Henderson urbanizatsiya jarayonining iqtisodiy 
o‘sish bilan bog‘liqligini tahlil qilib, shaharlar tizimi ishlab chiqarish, bandlik va xizmat ko‘rsatish sohalarining 
rivojlanishida muhim rol o‘ynashini ta’kidlaydi.

G. Duranton va D. Puga tadqiqotlarida aglomeratsiya iqtisodiyoti, ya’ni korxonalar, mehnat resurslari 
va infratuzilmaning muayyan hududda jamlanishi natijasida yuzaga keladigan samaradorlik omillari keng 
yoritilgan. R. Cervero esa transport infratuzilmasi va shaharlararo bog‘liqlikning urbanizatsiya sifatiga 
ta’sirini ilmiy jihatdan asoslaydi. C. Moreno va hammualliflari tomonidan ilgari surilgan “15 daqiqalik shahar” 
konsepsiyasi esa zamonaviy urbanistik rivojlanishda xizmatlar, yashash muhiti va iqtisodiy faollikning hududiy 
yaqinligi muhimligini ko‘rsatadi. Mavjud ilmiy adabiyotlar tahlili shuni ko‘rsatadiki, urbanizatsiya faqat aholining 
shaharlarda to‘planishi bilan cheklanmaydi, balki hududiy mehnat taqsimoti, sanoat va xizmat ko‘rsatish 
markazlarining shakllanishi, transport-logistika aloqalari hamda iqtisodiy faollikning makoniy taqsimlanishi 
bilan uzviy bog‘liq jarayondir. Shu nuqtai nazardan, Namangan viloyatida shaharlar tizimining shakllanishi, 
Namangan aglomeratsiyasining subregional markaz sifatidagi roli hamda Chust, Pop, Chortoq va Uchqo‘rg‘on 
kabi ikkinchi darajali markazlarni rivojlantirish masalalari hududiy-iqtisodiy barqarorlikni ta’minlashda muhim 
ilmiy-amaliy ahamiyat kasb etadi.

T A D Q I Q O T  M E T O D O L O G I YA S I
Mazkur tadqiqotda Namangan viloyatining hududiy-iqtisodiy tuzilmasi va shaharlar tizimining shakllanish 

xususiyatlarini o‘rganishda tizimli yondashuv, qiyosiy tahlil, xronologik tahlil, statistik umumlashtirish hamda 
hududiy-iqtisodiy tahlil usullaridan foydalanildi. Tadqiqot davomida urbanizatsiya jarayonlarining tarixiy 
bosqichlari, aholi joylashuvi, shaharlarning iqtisodiy vazifalari va aglomeratsion rivojlanish omillari o‘zaro 
bog‘liqlikda tahlil qilindi. Shuningdek, Namangan viloyatida polisentrik rivojlanish imkoniyatlarini baholashda 
demografik ko‘rsatkichlar, sanoat va xizmat ko‘rsatish markazlarining hududiy joylashuvi hamda iqtisodiy 
zonalar o‘rtasidagi funksional aloqalar asos qilib olindi.

Tahlil va natijalar
1-jadval. Namangan viloyati urbanizatsiya jarayonlarining xronometrik tahlili1

Davr / Yil Hududiy-ma’muriy holati Aholi soni (taxminiy/
aniq)

Urbanizatsiya va infratuzilma 
xususiyatlari

1610-y. Namangan qishlog‘ining ilk bor 
manbalarda tilga olinishi < 1 000 kishi Ilk aholi punktining shakllanishi.

1620-y. Axsikat zilzilasi natijasida aholi 
ko‘chishi ~ 1 500 kishi Axsikatdan ko‘chib kelganlar hisobiga 

aholi qatlamining kengayishi.
Qo‘qon 
xonligi Namangan uyezd markazi maqomi ~ 3 000 kishi Maqsadli ma’muriy va savdo markazi 

sifatida rivojlanishi.
1917–1941-

yy. Farg‘ona viloyati tarkibidagi shahar ~ 10 000 kishi Dastlabki sanoat korxonalari va savdo 
tarmoqlarining vujudga kelishi.

1941–1967-
yy. Andijon viloyati tarkibidagi shahar ~ 15 000 kishi

Ma’muriy maqom o‘zgarishi 
sababli urbanizatsiya sur’atlarining 

sustlashishi.

1967-y. Namangan viloyati markazi 
maqomi 50 000 kishi Viloyat qayta tashkil etilishi bilan 

infratuzilma o‘sishining tezlashishi.
1970–1980-

yy. Sanoatlashgan shahar markazi 200 000 – 300 000 kishi Transport infratuzilmasi va ishlab 
chiqarish quvvatlarining kengayishi.

1990-y. Tezkor urbanizatsiya bosqichi 350 000 kishi Shahar aholisi 180 mingga yetib, 
«megapolis» elementlari shakllandi.

2005-y. Yuqori demografik zichlik davri 414,9 ming kishi Aholi zichligi har km² ga 3 195 kishiga 
yetishi.

1	  Muallif ishlanmasi

2010–2015-
yy. Integratsiyalashgan rivojlanish 1,05 – 1,2 mln kishi Sanoat sektori rivoji va mehnat 

migratsiyasining kuchayishi.

2020-y. Xizmat ko‘rsatish va sanoat xabi 1,35 mln kishi Namangan shahrining mintaqaviy 
xizmatlar markaziga aylanishi.

2025-y. Megapolis va aglomeratsiya 1,41 mln kishi Urbanizatsiya darajasi 50% ga yetishi, 
shahar-infratuzilma kengayishi.

1-jadval ma’lumotlarining xronometrik tahlili shuni ko‘rsatadiki, Namangan viloyatida urbanizatsiya jarayoni 
bir necha tarixiy va iqtisodiy bosqichlarni bosib o‘tgan. Namangan shahrining ilk bor 1610-yilda manbalarda tilga 
olinishi va 1620-yilda Axsikat zilzilasi oqibatida aholining ommaviy ko‘chib kelishi hududning shahar sifatida 
shakllanishiga dastlabki turtki bo‘lgan. Qo‘qon xonligi davrida uyezd markazi sifatida ma’muriy maqomga 
ega bo‘lishi infratuzilmaning maqsadli rivojlanishini ta’minlagan bo‘lsa, 1917–1967-yillar oralig‘ida shahar turli 
viloyatlar tarkibida bo‘lishi natijasida urbanizatsiya sur’atlari nisbatan sust kechgan [2].

1967-yilda Namangan viloyati qayta tashkil etilib, shaharga viloyat markazi maqomi berilishi 
urbanizatsiyaning yangi, jadal bosqichini boshlab berdi. Bu davrda aholi soni 50 mingdan keskin ko‘paya 
boshladi. Sovet va postsovet yillarida sanoat hamda transport infratuzilmasining rivojlanishi natijasida 
1990-yillarga kelib Namangan “megapolis” elementlariga ega yirik shahar markaziga aylandi, 2005-yilga kelib 
esa aholi zichligi har kvadrat kilometrga 3 195 kishini tashkil etadigan yuqori ko‘rsatkichga yetdi.

Namangan viloyatining urbanizatsiya jarayoni to‘rt asrlik tarixiy taraqqiyot yo‘lini bosib o‘tgan bo‘lib, 
bugungi kunda mintaqaning barqaror iqtisodiy o‘sishini ta’minlovchi kompleks strategik vositaga aylangan. 
Tadqiqotlar shuni ko‘rsatadiki, hududning shahar sifatida shakllanishi 1620-yildagi Axsikat zilzilasi natijasida 
yuzaga kelgan demografik ko‘chishdan boshlangan bo‘lsa, 1967-yilda viloyat markazi maqomining berilishi 
urbanizatsiyaning sifat jihatidan yangi, jadal bosqichini boshlab berdi. Hozirgi kunda viloyat aholisi 3,15 million 
kishidan oshgan, urbanizatsiya darajasi esa 50 foizlik ko‘rsatkichga yaqinlashib, Namangan shahrini markaziy 
megapolis salohiyatiga ega hududga aylantirgan [3].

Mintaqaviy iqtisodiyot tahlili urbanizatsiyaning bir necha ustuvor yo‘nalishlar orqali ijobiy samara 
berayotganini ko‘rsatadi:

• Strukturaviy o‘zgarishlar. Urbanizatsiya iqtisodiyotni an’anaviy agrar modeldan sanoat va xizmat 
ko‘rsatishga asoslangan zamonaviy strukturaga o‘tkazadi, bu esa YAHM tarkibida yuqori qo‘shilgan qiymatli 
sohalar ulushini oshiradi.

• Polisentrik rivojlanish. Namangan shahri bilan birga Chust, Pop va Kosonsoy kabi ikkinchi darajali 
markazlarning muvozanatli o‘sishi investitsiyalarning tumanlararo diversifikatsiyalashuvini ta’minlaydi va 
hududiy tengsizlikni yumshatadi.

• Aglomeratsiya samaradorligi. To‘qimachilik va tikuvchilik klasterlarining Namangan aglomeratsiyasida 
jamlanishi “masshtab iqtisodi” hisobiga ishlab chiqarish xarajatlarini optimallashtirib, mahsulotlarning ichki va 
tashqi bozordagi raqobatbardoshligini oshiradi.

2-jadval. 
Urbanizatsiya va aholi xronometrik tahlili

Vaqt Aholi 
(ming)

Shahar aholisi 
(ming) Urbanizatsiya (%) Izoh

1967 50 20 40 Urbanizatsiyaning dastlabki bosqichi

1970 200 60 30 Sanoat va infratuzilma rivojlandi

1980 300 120 40 Urbanizatsiya tezlashdi

1990 350 180 51 Shaharga migratsiya yuqori

2000 400 250 62 Urbanizatsiya 50% dan oshdi

2005 414,9 207 50 Namangan «megapolis»ga aylandi

2010 1 050 450 43 Sanoat va qishloq xo‘jaligi ortdi

2015 1 200 520 43 Mehnat migratsiyasi va transport integratsiyasi 
faollashdi

2020 1 350 600 44 Sanoat va xizmatlar markazi rivojlandi
2025 1 413 713 50 Urbanizatsiya aholiga yuqori ta’sir ko‘rsatdi

Taqdim etilgan 2-jadval ma’lumotlarining xronometrik tahlili shuni ko‘rsatadiki, Namangan viloyatida 
urbanizatsiya jarayonlari so‘nggi yarim asrdan ko‘proq vaqt davomida bir necha muhim bosqichlarni bosib 
o‘tgan.

1967-yildan 2005-yilgacha bo‘lgan davrda shahar aholisi 20 mingdan 207 ming kishiga yetib, Namangan 
shahrining viloyat markazi sifatida “megapolis” maqomiga intilishi va urbanizatsiya darajasining barqaror o‘sishi 
kuzatilgan. Xususan, 1990–2000-yillarda shaharga migratsiya oqimining kuchayishi natijasida urbanizatsiya 
koeffitsiyenti 51 foizdan 62 foizga ko‘tarilgan, bu esa hududda shahar turmush tarzining jadal yoyilganidan 
dalolat beradi [4].

2010-yildan keyingi davrda viloyatning umumiy aholi soni keskin o‘sib, 1 million kishilik dovondan oshgan 
bo‘lsa-da, urbanizatsiya ko‘rsatkichi statistik jihatdan 43–44 foiz atrofida barqarorlashgan. Bu holat sanoat va 
qishloq xo‘jaligi sohalarining parallel rivojlanishi, shuningdek, mehnat migratsiyasi va transport integratsiyasining 
faollashuvi bilan izohlanadi.

2025-yilga kelib shahar aholisi 713 ming kishiga yetishi va urbanizatsiya darajasining qaytadan 50 
foiz atrofida shakllanishi kutilmoqda. Ushbu xronologik dinamika urbanizatsiyaning mintaqaviy iqtisodiy 
boshqaruvda markaziy o‘rin tutishini hamda infratuzilmani kengaytirish orqali aholi turmush darajasiga yuqori 
ta’sir ko‘rsatishini tasdiqlaydi.

X U L O S A  V A  T A K L I F L A R
Namangan viloyatida polisentr urbanizatsiya modelini joriy etish, xususan, Chust, Pop, Chortoq va 

Uchqo‘rg‘on shaharlarini sanoat, xizmat ko‘rsatish va logistika markazlari sifatida rivojlantirish orqali iqtisodiy 
faollikning hududiy diversifikatsiyasi ta’minlanadi. Bu esa investitsiya resurslarining markaz va periferiya 
o‘rtasida nisbatan muvozanatli taqsimlanishiga xizmat qilib, mintaqaviy iqtisodiy barqarorlikni mustahkamlaydi. 
Namangan viloyati mehnat bozorida tarkibiy transformatsiyani yuzaga keltirib, inson kapitalidan foydalanish 
samaradorligini oshirish uchun yangi institutsional yondashuvlarni talab etadi. “Yangi shaharlar” va zamonaviy 
turar joy massivlarini barpo etish ikkinchi darajali shaharlarning iqtisodiy jozibadorligini kuchaytirib, aglomeratsion 
effektlarni optimal taqsimlash imkonini beradi.

